
منظر بڑا حو صلہ شکن تھا۔
پیش لفظ
پروفیسر خورشید احمد
مغرب کی استعماری گرفت اور فکری یلغار نے اسلامی تہذیب کو گویا بے بسی کی بند گلی میں صدمے سے دوچار کر دیا تھا۔ بہت پہلے خلافت کے ادارے میں اضمحلال اور پھر خاتمے نے امت مسلمہ کے جوہری کردار کو جس شکست و ریخت سے دوچار کیا تھا، اس نے بہت سے مفاسد کو پروان چڑھایا ۔ قوت و اقتدار کے سرچشمے ذاتی سود و زیاں کے اسیر ہو کر رہ گئے۔ علم و تحقیق کی دنیا روح عصر کے فہم سے خالی ہوتی گئی۔ بیت المال اور قومی سرمایہ بدعنوانی کی بھینٹ چڑھتا رہا۔ محراب و منبر، جہاد کی روح سے خالی اور علم و فضل ، اجتہاد کی حیات افروزی سے تہی دامن ہوتے گئے۔ دعوت دین کے فریضے کی ادائیگی محض چند علما کی ذمہ داری رہ گئی ، جبکہ عام پڑھے لکھے مسلمانوں نے تو . اشاعت اسلام اور دعوت دین متین سے یکسر رشتہ ناتا تو ڑلیا۔ پھر چند اصحاب طریقت کی کرامت و دعا کو مافوق البشری روپ دے کر اپنی کامیابیوں اور ناکامیوں کی ڈور ان پر چھوڑ کر ، سواد اعظم نے اطمینان کا سانس لیا کہ ”حق ادا ہو گیا“۔

انحطاط کی اس لہر میں، بلاشبہ چند قدسی نفوس شہادت حق کی ذمہ داری ادا کرتے رہے ، مگر وہ جد وجہد پوری امت کی مجرمانہ غفلت کا مداوا نہ تھی۔ آخری چارہ کار کے طور پر مسلمانوں نے قول ، عمل اور دانش سے کام لینے کے بجائے محض اپنی کثرت تعداد کو دین متین کی اشاعت متبادل سمجھ لیا۔
انسانی سماج اور خصوصاً مسلم معاشرے بھی ظلم، زیادتی ، سماجی و معاشی استحصال کے گڑھ بنتے چلے گئے ، جس طرح کہ دوسرے معاشرے عدوان میں دھنسے ہوئے تھے۔ روحوں پر چھائی مردنی اور عمل کو لگے ہوئے جمود کے زنگ نے کچھ ایسا منظر بنا دیا کہ، جس میں استحصال کے خلاف آواز بلند کرنے کو سیاست، ظلم برداشت کرنے کو صبر اور ریاستی سرچشموں کی زیادتی و بے وفائی پر خاموشی اختیار کرنے کو " سلف کا طریقہ " قرار دے دیا گیا۔ اہل دانش نے اخلاق کی بلندی، فکر آخرت کی نمو اور سماجی و معاشی استحصال سے پاک معاشرے کے قیام کی بات کو ناقابل عمل فعل سمجھ لیا۔ اس طرح پروان چڑھنے والے دانش و قوت کے اتحاد نے لامتناہی ظلم کو جنم دیا۔ جس نے مسلم معاشرے کو لا تعلقی کا روگ لگایا اور اس کی بنیادوں کو چاٹنا شروع کر دیا۔
O
اس دوران میں جن قابل قدر افراد نے انفرادی اور اجتماعی سطح پر اشاعت دین کی کوششیں کیں ، وہ سبھی احترام کے مستحق ہیں۔ ہر نماز میں ہماری دعاؤں کا ایک حصہ ان کے درجات کی بلندی کے لئے مختص ہو نا چاہئے۔
انیسویں صدی میں دعوت و جہاد کے اس کار عظیم کی ادائیگی کے لئے سید احمد شہید شاہ اسماعیل شہید ، امام شامل، مولانا محمد قاسم نانوتوی وغیرہ کے نام نامی جگمگاتے رہیں گے۔ بیسویں صدی کے دوران اس قافلے میں وسعت آئی اور علامہ محمد اقبال سید ابو الاعلیٰ مودودی بدیع الزمان سعید نورسی امام حسن البنا شهید سید قطب شہید


مشاہدات
کے اسمائے گرامی روشنی ، حرارت اور عمل کے نقیب بن کر سامنے آتے ہیں۔ مولانا سید ابو الاعلیٰ مودودی رحمتہ اللہ علیہ (۷۹۔ ۱۹۰۳ء) نے اشاعت دین کے لئے علمی اور عملی صلح پر جس کار عظیم کو منتظم تحریک کی صورت دی، اسے دنیا جماعت اسلامی کے نام سے جانتی اور پہچانتی ہے۔ یہ کام اسلامی تہذیب کو در پیش چیلنج کا جواب بھی ہے اور مثبت صورت میں دعوت و تنظیم اور فکر و عمل کا سیل رواں
سید مودودی نے بہ یک وقت قرطاس و قلم اور تحریک و تنظیم کا کام شروع کیا۔ اس دوران انھوں نے قرآن وسنت اور اسلامی تاریخ و روایت سے فیض پاتے ہوئے بے مثال اسلامی لٹریچر تخلیق کیا اور اسلامی تاریخ میں ایک قابل رشک تحریک منتظم کی۔ اس جماعت کو منتظم رکھنے ، بنانے اور سنوارنے میں جس محسن شخصیت کا بجاطور
پر مرکزی کردار ہے، اس رجل عظیم کا نام میاں طفیل محمد ہے۔
محترم میاں طفیل محمد ، ۱۹۴۴ء سے جماعت اسلامی کے سیکرٹری جنرل اور پھر ۱۹۷۲ء سے ۱۹۸۷ء تک اس کے امیر رہے۔ اس دوران انھوں نے اسلامی تاریخ اور اسلامی تحریکات کی تاریخ میں ناقابل فراموش مجاہد کا کردار ادا کیا۔ میاں صاحب کی شخصیت صرف ایک رنگ میں رنگی ہوئی ہے، اور وہ ہے اللہ کا رنگ صبغۃ اللہ ۔ ان کے ہاں نہ تصنع ہے اور نہ بڑے لوگوں کا ساگریز۔ بلکہ سراپا محبت، خلوص اور دین حق کے لئے اپنی زندگی کے لمحے لمحے کو قربان کر دینے کی عملی تصویر ہیں۔
ان کی نقد و جرح میں سلفیت اور ان کی محبت و شیفتگی میں حنفیت کی روح کار فرما دکھائی دیتی ہے اور اگر اس امتزاج کو اقبال کے لفظوں میں بیان کیا جائے تو
ہو
حلقہ یاراں تو بریشم کی طرح نرم رزم حق و باطل ہو تو فولاد ہے مومن


مولانا مودودی جماعت اسلامی اور پاکستان
امر واقعہ ہے کہ میں نے اپنی زندگی میں اس شعر کا عملی سراپا محب و مکرم میاں طفیل محمد صاحب کی شخصیت میں دیکھا ہے۔
میاں طفیل محمد صاحب چونکہ بنیادی طور پر سائنس کے طالب علم تھے، اور اس میں بھی ان کا پسندیدہ مضمون فزکس تھا، اس لئے وہ حق اور باطل کو سیدھے، صاف اور واضح لفظوں میں رکھنے اور سمجھانے پر یقین رکھتے ہیں۔ ان کے ہاں سماجی علوم کی ی تاویل و روایت کی گنجائش خال خال دکھائی دیتی ہے۔
پھر میاں صاحب کا دوسرا پسندیدہ مضمون ” قانون“ تھا۔ اس لئے ان کی پوری زندگی قانون آئین اور ضابطے کی عمل داری ، قاعدے کی قدر و منزلت اور اہمیت و ضرورت کی قائل رہی ۔ ان کی اس خوبی نے جماعت اسلامی جیسی تنظیم اور اس کے
کارکنوں کو طاغوت کے لئے لوہے کے چنے بنا دیا۔
میاں طفیل محمد صاحب نے جب ایک بار شہادت حق کی شاہراہ پر قدم رکھا تو پھر معاشی اور سماجی سود و زیاں کی فکر سے اپنے دامن کو اس طرح چھڑا لیا کہ طریقت اور سلوک کے شناور اسے مشیخت کا پر تو کہیں گے ۔ مگر ہم اسے اسلام کا مرد مطلوب کہہ کر اپنی قسمت پر اللہ تعالی کے حضور سپاس گزار ہیں کہ اللہ کی اس نشانی کے کی رفاقت میں ہم نے زندگی کی ساعتیں گزاریں اور رہنمائی کے پھول چنے۔ میاں طفیل محمد صاحب کے ہاں سرزنش ہے ، مگر اس میں باپ کی فکر مندی اور ماں کی شفقت کا عصر غالب رہتا ہے۔ ان کی نقد و جرح میں نہ کوئی نفسیاتی عارضہ لاحق ہوا اور نہ کوئی منفی داعیہ کار فرما رہا۔ اسی لئے پاکستان ہی میں نہیں ، بلکہ بیرون پاکستان بھی اسلامی تحریکوں کے قائدین اور کارکنوں نے میاں صاحب کے وجود میں والدین کی سی محبت اور مربیانہ سرپرستی کا روپ دیکھا کہ"


سلیم
این سعادت بزور بازو نیست
مشاہدات
زیر نظر کتاب، میاں طفیل محمد صاحب کی طویل گفتگو کا ریکارڈ ہے، جسے برادرم. منصور خالد نے ۱۹۸۴ء سے ۱۹۹۹ء کے دوران کئی نشستوں میں ریکارڈ کیا۔ پھر محترم میاں صاحب نے انھیں مستقل کتابی شکل دینے کی اجازت عطا فرمائی۔ میرے نزدیک یہ کتاب کوئی شخصی ریکارڈ نہیں ہے، بلکہ دعوت دین کی تاریخ اور عملی جدوجہد کے نشیب و فراز کا ایک مصدقہ وثیقہ ہے۔
اس کتاب کے مطالعے کے دوران قاری نہ صرف دعوت دین کے کاموں سے اپنی وابستگی پخته تر بنانے میں اعانت حاصل کرے گا بلکہ اسے حکمت و دانش کے وہ
گہرائے تاب دار بھی ملیں گے کہ جن سے کار جہاد کے راستے جگمگا اٹھیں گے۔
ہم محترم میاں طفیل محمد صاحب کے احسان مند ہیں کہ انھوں نے اپنی ایمان افروز اور جذبہ پرور یاد داشتوں کا یہ تو شہ اپنے ہم سفروں کے سپرد کیا ہے۔ میں ان کا خوشہ چیں ہوں اور وہ میرے تحریکی محسن۔ یہ ان کی شفقت ہے کہ مجھے اس تاریخی
دستاویز کا پیش لفظ لکھنے کی سعادت بخشی۔
کتاب اپنی مثال آپ ہے ۔ آفتاب آمد دلیل آفتاب۔ ہم سب کے لئے روشنی کا ایک بینار اور آنے والی نسلوں کے لئے تاریخ کا ایک مستند باب۔
۱۴۴ اگست ۲۰۰۰ء

